
Es isch emol  e gschiidi und umsichtigi Königin gsi, die isch am offete Fenschter a de Sunne  
gsesse und hett überem SBB-Fahrplan 2007 brüetet. Do isch uf ds Mol esonen riise 
Sattelschlepper vorem Palascht duretonneret, dass alli Chronlüüchter gwagglet hend und de 
Ozonmelder grad uf Alarm gschalte hett. D Chönigin isch tüüf verschrogge und hett 
gsüüfzget: "O hett ich doch e Chind, so wiiss wie en früschgschweschne ICE-Zug, so rot wie 
d Schnellzüg ufem Fahrplan und so schwarz wie d Zahle vo de SBB i de Fufzgerjohr." 
Glii druufabe isch ire Wunsch in Erfüllig ggange: Es Maitli  isch uf d Welt cho, so wiiss wie en 
ICE, so rot wie d Schnellzüg und mit schwarze Hoor wie s Budget im Märli. Aber es isch e 
Zangegeburt gsi, und so isch d Königin leider dra gschtorbe. 
Die neu Königin, isch ganz andersch gsi. Si hett ganz viili Laschter gha, chliineri und ganz 
grossi, 18-Tönner und 40-Tönner und 54-Tönner. Und ame z'Obe hett si ihres Hendy füre 
gnoh und hett iettöggelet: "Motorola in meiner Hand, wie rast man am besten durchs ganze 
Land ?" Und da Hendy hett zruckklingelet: "Bwwwmmm, bwwmmm !" Schpöter hett sich d 
Königin en BMW kauft und hett en nöie Klingelton abeglade, und da Hendy hett gmacht: 
"Bmmmwww, bmmww" schtatt "bwmm, bwmm", und d Königin isch ganz glücklich gsi. 
 
S ICE-Wittli, wo nebe n'ihre uufgwachse n'isch,  rot-wiss und schwarz, hett si scho fascht 
vergesse gha. Bis uf  s Mol amene Oobig da Hendy uf  "Motorola in meiner Hand, wi rast man 
am besten durs ganze Land ?"  schtatt: "BMW, BMW" plötzlich tönt hett: "Mir fahret mit de 
SBB durs schööni Schwizerland". Do isch d Königin aber bös verschrogge, und sofort hett si s 
ICE-Wittli in ihre BMW packt und hetts tüüf im Wald anere Autobahnusfahrt uusgsetzt. Sie 
hett tenkt, irgend en Jaguar oder en Panda oder suscht e wilds Tier werdi's denn scho 
überfahre. 
 
Aber d Königin hett halt nöd chöne wüsse, dass s ICE-Wittli immer en Rail-Check bi sich gha 
hett für alli Fäll. Und dezue hetts en früntliche SBB-Cargo-Fahrer bis zur nöchschte 
Bahnstation mitgnoh. Und vo dötte isch es schnurschtracks zu de sibe Bundesputzli i ihrem 
underirdische Bunker gfahre.  Wos denn i da Bundesbunkerli iecho isch, hetts dött aber ganz 
gschpässig uusgseh: S Tischli isch no ganz schö sorgfältig teckt gsi, aber d Better sind 
durnuelet gsi und wild durenander dogschtande, wie wenn die sibe Bundesputzli die Better 
hin und her gschläickt hetted, vo rechts nach links und vo links nach rechts und wider vo 
rechts nach links und wider - jo eifach gförchig hetts usgseh. Nu eis vo dene Bettli isch wie 
nöi und schö ufgruumt ime Egge gschtande, fascht wie wenns no gar nie öppert bruucht hetti.  
Jetz hett s ICE-Wittli aber en Hunger binenand gha und hett vo allne Tellerli e Bitzeli ggesse, 
schö grecht vo allne gliich vill. Und denn isch es i da ubruuchti Bettli gschloffe und isch sofort 
iipfüselet.  
 
Wo denn die sibe Bundesputzli heicho sinnd, hett s'erschti gsäit: "Wär isch uf mim 
Präsidäntestüehli gsässe ?" Und s zwait: "Wer hätt vo mine Südaflugplän ggässe ?" Und s 
gröscht: "Wer at den Selbschtbealt und das Rentenaltère widère hinuntère geschoben?"  Und 
s chliinscht: "Jo, wer hett den mini Krüger-Rand-Münze underem Teppich füregholt ?" Und nu 
de Sämiputz hett s gliich gsäit wie immer: "I gratuliere zum Gwinn vo däre Siubermedaile !". 
Aber s muetigscht vo dene Putzli hett gsäit: "Mais regardez, dans le lit de Soviilputz !"  "Isch 
das vilicht jetzt a so na Schtimmbürgeri, wi si sääge ?" hett de Ceviputz gfröget. "Waiss nöd, 
han no nie äini gseh", hett de Fudiputz gsäit. "Näi, die gsehnd anders uus", hett de 
Sechsilüüteputz zur Antwort ggeh. Und de gröscht, de Fidiputz, hett gmäint: "Eh bien.Das 
ischt ja auch nischt so wichtig !" Ab all dem Gchär ischs ICE-Wittli erwachet, hett umeglueget 
und hett gfröget: "Jo, aber sind ihr denn immer no 2 Fraueputz und 5 Manneputzli ?" "Näi, 
näi", hett de Fudiputz grüeft, " nu na de Soziputz isch debii, s'ander isch nu en Hueber-Hotz". 
"Näi," hett de Hueber-Hotz grüeft, " ich häisse Hueber-Hotz, aber ich bin en echte Fidiputz, 
und ich gang au immer mit de Fidiputze und em Sämiputz go z'nacht ässe". "Und wo isch 
denn de Soviilputz?" hett s ICE-Wittli gfröget. Da sinn alli erschrogge und sind ganz schtille 
worde, wie wenn 's si wöret förchte. "De muess na sini Aktie fertig verchäufe und s 
Chindergäld vo de Schtüüre abzieh" hett de Sechsilüüteputz schnippisch gsäit. Do hends uf 
ds Mol afange schtriite mittenand und d Better hin und her zeere und hend gschraue: "Näi 
nach links" und "näi, meh nach rechts", ein Tumult. 



Bis es ufs Mol ganz luut gege d Türe polderet hett und e tüüfi Schtimm gsäit hett: "Hallo, ich 
bin öie nöie Soviilputz und möcht jetz endlich iecho". Do hend sich alli Bundesputzli duckt und 
hend nervös umenandglueget. Nu de Südaflugputz hett gsäit: "Momänt emal, du bisch gar nöd 
de Soviilputz, du bisch de bös Wolf und bisch im faltsche Märli". "Heilandsagg", hett de bös 
Wolf vor de Türe n'usse brummlet, "etz hanich doch d Chriide vergässe" und isch abzottlet.  
 
Dinne hends underdesse wider afange schtritte, wo denn s ICE-Wittli selli schloofe, bi mir, näi 
bi mir, näi bi mir, bis de Fidiputz gsäit hett: "Am beschten bei die Soziputz und die Huber-Hotz, 
isch sowiso noch das Bett frei von di Ruthliputz". U de tüe mer no  n'es Vorhängli häre" hett de 
Sämiputz gsäit. "S wär alles viil eifacher, wemmer nu Buebeputzli wäret, und wege dene paar 
Meitliputz mached mer kei Sonderregelig, chunnt viil z tüür". hett de Fudiputz gnörgelet. "Ig als 
Presidänt wetti nume zwei Sache sääge ", hett de Ceviputz gsäit," erschtens ig pfuusa i dr 
Mitti, und zweitens: Ig wott a kener Praktikantina-Gschüchte i mim Presidialjahr!" 
 
Wo's efeng echli müed gsi sind vom Schtritte, hett s ICE-Wittli gfröget: "Wa mached ihr denn 
de ganz Tag ?" "Jö, im Schtolle go pickle". "Jo, wo denn ?" "Im Gotthard", hett s 'erscht Putzli 
gsäit "Und du?""Im Lötschberg""Und du?" "Zimmerberg, Heitersberg, Monte Ceneri"  "Ah jo, 
und du ?""Gotthard, zwäiti Röhre", hett de Fudiputz gsäit. "Psst", säit de Ceviputz,  
"d Abschtümig isch doch erscht am 8. Horner""Jo, mir müend doch avanti mache, sust werdet 
mer nie fertig!" hett de Fudiputz vorwitzig zruckgeh. 
 
Do hetts es zweitsmol a de Türe polderet, und e höchi Schtimm hett gsäit: "Hallo, ich bin de 
nöi Soviilputz und möcht mit öi in Europapark goh Achterbahn fahre.""Ou jo" hett de Fudiputz 
grüeft, "und uf d Geischterbahn au". Aber de Südaflugputz hett gsäit: "Näi, gahts na, das isch 
wider nu de bös Wolf, lueget doch emale di bruuni Pfote ufem Fänschterbrätt." "Heilandsagg", 
hett de bös Wolf vorem Fenschter brummlet, "etz hett doch de Ueli s Mehl vergesse" und isch 
devozottlet. Aber es isch nöd lang ggange, do isch e schneewissi Pfote ufem Fenschterbrett 
erschine, und e fiis Schtimmli hett gflötet: "Hallo, ich bin öie nöii Soviilputz und ich bring öi 
ganz viil m&m's.""Ou jo", hend alli grüeft, "Ems, Ems, m&m's, Ems, Ems, m&ms." Und denn 
sinds ganz fröidig go Türe uufmache, und de bösi Wolf isch iecho.  
"Und jetz, wottsch üs uuffresse ?", hends gfröget. "Jo, ich wär ja schön blöd, denn müesst ich 
jo denn die ganz Drecksarbet eleige mache. Nänäi, mir bliibet suuber. Aber chlii e grössers 
und schterchers Bett bruuch i denn scho.""Näi, chunnt viil z tüür, wo bliibt denn mi 
Entlaschtigsprogramm ?", hett de Fudiputz gnörgelet. "Also, denn schiebe mer halt die vier 
Better do in rächte Egge n'übere, ich ligge quer dri, und wer mit mir is Näscht wott, muen halt 
echli Platz mache. Mir müend alli de Gürtel änger schnalle, jö ihr vilicht e Bitz meh als ich." 
 
Und denn hends sofort wider agfange chäre und schtritte und Better umenandzere, dass es 
am ICE-Wittli halbe schlecht wore n'isch. Und kein vo dene Soziputz, Ceviputz, Fidiputz und 
Soviilputz hett öppis gmerkt, wo's ufs Mol wider a de Türe pöpperlet hett. Und wo's ICE-Wittli 
isch goge n' uufmache, isch en wunderschöne Prinz dusse gschtande. "Näi, bisch du de 
Prince of Wales ?" "Nei, ich bi de PRINCE OF RAILS. Hoi, ICE-Wittli, chumm mit, ich glaub, 
mir müend die Sach selber a d Hand neh, es isch höchschti Isebahn." 
 
So isch denn s ICE-Wittli hine ufem Prince of Rails si Dampfross gschtige, und denn sinds 
mittenand devo. Aber im Bunker ine hends allewiil wiitergschtritte, und wenns no kei AHV  
überchömed, denn schtriitets allwäg hütt no. 
 
Und, liebi Chinde wennd er no wüsse, wa mit em Dampfross und em ICE passiert isch?  Jo, 
wa mäinet denn ihr, wie da söll wiitergoh ? So, jetzt aber rasch ab is Bettli, und schloofed 
recht guet ! 


